R  E Z I M E

     Savremena pravna i politička misao «stvaraju» modele demokratije, nastojeći pri tome definirati najidealniji model čijom primjenom bi se postigla stabilnost pojedinih pluralnih društava. Imajući ovo u vidu odlučili smo da u radu prezentiramo najznačajnije oblike demokratske vlasti, njihove osnovne strukturalne elemente i karakteristike, kao i međusobne odnose, pri čemu je akcent stavljen na građansku demokratsku vlast (kojom se isključivo štiti građanin) i na konsocijacijsku demokratsku vlast (kojom se prava građanina podređuju pravima kolektiviteta). Posebna pažnja je posvećena uticajima pomenutih oblika demokratske vlasti na bosanskohercegovačko pluralno društvo.

     Prednosti i nedostaci građanske i konsocijacijske demokratske vlasti, izloženi u ovom radu, će nam omogućiti da definiramo bosanski model demokratske vlasti, koji bi u potpunosti bio prilagođen specifičnostima bosanskohercegovačkog društva i njegovim stvarnim potrebama. 
     Vodeći računa o historiji i političkoj tradiciji BiH, predloženi bosanski model demokratske vlasti omogućio bi stvaranje stabilnog, jedinstvenog i efikasnog državno-pravnog poretka, te bi na optimalan način štitio građane BiH, ali i kolektivitete kojima građani pripadaju.

     Primjena bosanskog modela demokratske vlasti onemogućila bi suspendiranje i marginalizaciju bosanskohercegovačkog građanina, bez obzira na njegovu etničku, konfesionalnu ili bilo koju drugu pripadnost, te bi onemogućila svaki pokušaj negiranja postojanja etničkih, konfesionalnih i dr. zajednica u BiH, čime bi se doprinijelo i bržem uključivanju BiH u savremene evropske tokove.

